
62

Schiva ro cavaggêo sto carro, e passa

Mostrando d'aveì âtro a che pensâ;

Ma sciù ro carro chi è comm'in terrassa

In franchixe no vœu lasciâro andá

Tenta ognun contro lê de fá man bassa;

Lê mæsma l'arco a l'attende arraggiâ.

Per fá sgœurâ ra freçça a l'era lîe,

Ma amô ghe fe vegnî ro granfio a e dîe.

S'armò amô contro sdegno, e fe paleize,

Che ro sò fœugo gh'è, che ascoso tegne.

Ra man træ votte per tirâ desteize;

Træ votte ra chinò, e se trattegne.

Vinçè a ra fin ro sdegno, e l'arco ateize,

De voreiro amaççâ pá ch'a s'impegne.

Tirò uña freçça, e intr'ro cœu a disse aprœuo

Fasse Dê, che sto corpo vaghe a vœuo.

De patto a piggieræ, che rettornasse

A derrê ra saetta int'ro sò cœu;

Se a fa così scrignâ, se pù o l'amasse,

Cose fareila? O amô quanto ti pœu!

Pœuscia pâ che ciù caxo a no ne fasse,

Ro furô a ra pascion çedde no vœu.

Vivo un pô a ro vorræ, uo[sic] pô in quartetti

E intanto ro panê ghe fa piççetti.

Ma no fu in tutto ra botta fallîa,

Che de Rinardo a ro pêto arrivò;

E trovaoù l'armadura assæ indurîa,

Ra saetta dra donna se spointò.

Quello gh'ôze ro sccianco, e lê avilîa

Credendo d'êsse, de raggia sciammò:

Spesso con l'arco a scroccin[sic], e non fa ciaga,

E mentre a tîra freççe amô l'inciaga.

Fra lê a dixeiva, sarâlo ingiarmaoú,

Che dra forza nemiga no fa cura?

De quello bronzo averâlo fasciaoù

Ro corpo, ond'o l'ha l'añima sì dûra?

Dri œuggi, e dre moen ra breiga ho via buttaoù

Sì forte è ro rigô, chi l'assegûra:

A re boñe son vinta, e vinta armâ,

Nemiga, o amante sempre desprexâ.

Donque ciù ninte aoura de fâ m'avança

Per veì se cangia rotta ro destin?

Povera mì! ma n'ho d'aveì sperança

In ri mæ Cicisbei, e mæ Campioin?

Ah che de sto Diavo ra possanza

Fà doventâ coniggi ri Lioin!

Quarch'un dri sæu morti a veiva in ro campo,

Atri pareivan sciorbîi da ro lampo.

Sola per sò deffeiza lê no basta,

Ghe pâ zà d'êsse fæta prexonêra;

Sì ben ch'a l'ha dapresso l'arco, e l'asta,

D'assegurâse a non ha ciù manêra,

Lê, comme un cigno a ro quæ sovrasta

L'Aquila fra ri oxelli ra ciù fêra,

Che in terra o se raniccia, e re âre chiña:

Così impasmâ ne stava ra meschiña.

